
ABSTRAK 

 

Industri perlombongan memberi banyak manfaat kepada pembangunan sosioekonomi 

penduduk luar bandar di Sarawak. Namun begitu, industri ini bersifat sementara kerana 

industri ini sangat bergantung kepada bekalan sumber yang ada. Justeru, impak 

penutupan perlombongan sangat penting untuk dikaji dan difahami supaya 

pembangunan sosioekonomi khususnya di kawasan luar bandar dapat dirancang dan 

diperkasakan walaupun setelah sesebuah kawasan perlombongan itu ditutup. Oleh itu, 

kajian ini bertujuan untuk mengkaji impak penutupan perlombongan arang batu kepada 

komuniti setempat di Bukit Dinding, daerah Mukah, Sarawak. Objektif kajian ini ialah 

mengenal pasti impak penutupan perlombongan arang batu kepada sosioekonomi 

komuniti setempat, menilai strategi kelangsungan hidup komuniti setempat selepas 

penutupan lombong arang batu dan mengenalpasti langkah sesuai untuk 

mempertingkatkan taraf sosioekonomi komuniti setempat. Kaedah utama kajian ini ialah 

kuantitatif. Data primer dikumpul melalui borang soal selidik dan pemerhatian. Data 

primer juga dikumpul melalui kaedah kualitatif sebagai data sokongan kepada kuantitaitif 

melalui kaedah temu bual. Data sekunder turut digunakan dalam kajian ini. Hasil kajian 

mendapati penutupan lombong arang batu di kawasan kajian memberi impak positif 

kepada pembangunan sosioekonomi komuniti setempat dengan wujudnya peluang 

pembangunan di sekitar kawasan lombong khususnya melalui peluang pekerjaan, 

peningkatan pendapatan, pembangunan sumber ekonomi tanah, dan kemudahan 

jaringan pengangkutan. Justeru, berdasarkan dapatan kajian ini, impak penutupan 

perlombongan wajar diberikan perhatian yang serius. Ini kerana, pengurusan impak 

penutupan kawasan perlombongan yang baik boleh merancakkan lagi pembangunan 

sosioekonomi setempat. Komuniti setempat telah mengambil beberapa langkah strategi 

kelangsungan hidup selepas penutupan lombong iaitu pekerjaan, jalan perhubungan, 

pengurusan tanah, dan kualiti dan kesuburan tanah. Dalam konteks ini, kerjasama yang 

padu antara komuniti setempat, syarikat perlombongan dan pihak kerajaan dalam 

mengurus impak penutupan kawasan perlombongan adalah perlu di samping 

memantapkan pembangunan sosioekonomi komuniti setempat kerana memberi manfaat 

dari aspek akses jaringan pengangkutan, pengalaman dan kemahiran pekerja, panduan 

kepada pihak kerajaan, dan perkembangan sektor pertanian. 

ABSTRACT 

 

IMPACT OF COAL MINING CLOSURE ON THE SOCIOECONOMIC OF THE 

LONGHOUSE COMMUNITY IN BUKIT DINDING, MUKAH DISTRICT, SARAWAK 

 

The mining industry benefits greatly from the socioeconomic development of rural 

Sarawak. However, this industry was temporary because it depends on the availability 

of resources. Therefore, the impact of the closure of the mining was very important to 

study and understand so that socioeconomic development in rural areas can be planned 

and strengthened even after a mining area was closed. Therefore, this study aimed to 

study the impact of coal mining closure on local communities in Bukit Dinding, district of 

Mukah, Sarawak. The objectives of this study were to identify the impact of the closure 

of coal mining on the local socioeconomic community, evaluate the sustainability 

strategies of the local community following the closure of coal mines and identify 

appropriate measures to improve the socioeconomic status of the local community. The 

main method of this study was quantitative. Primary data was collected through 

questionnaire and observation form. Primary data were collected through qualitative 

methods as support data for quantities through interviews. Secondary data were also 

used in this study. The findings show that the closure of coal mines in the study area 

has a positive impact on the socioeconomic development on the local community with 

development opportunities around the mine area, especially through job opportunities, 

income growth, land resource development, and transportation network facilities. 

Therefore, based on the findings of this study, the impact of the closure of mining should 

be taken seriously. This was because good management of the closure of good mining 

areas can further stimulate local socioeconomic development. The local community has 

taken several steps of survival strategies following the closure of the mine - employment, 

roads, land management, and the quality and fertility of the land. In this context, strong 

cooperation between local communities, mining companies and the government in 

managing the impact of the closure of the mining area were necessary as well as 

strengthening the socioeconomic development of the local community as it benefits the 

aspects of access to transport networks, workforce experience and skills, government 

guidance, and the development of the agricultural sector. 

BAB 1 

 

 

PENDAHULUAN 

 

 

 

1.1 Pengenalan 

Pembangunan dalam konteks masyarakat dapat dikonseptualisasikan sebagai satu set 

tujuan yang dikehendaki untuk dicapai oleh masyarakat (Katar, 1999). Justeru, 

pembangunan adalah sangat penting bagi setiap individu, komuniti dan negara tanpa 

mengira budaya, agama dan lokasi spatial mereka. Oleh yang demikian, tidak hairanlah 

bila ada sarjana yang mengaitkan pembangunan dengan kemajuan (progress) dan 

pertumbuhan (growth). Dalam konteks ini, pembangunan diasaskan kepada idea 

bahawa pergerakan masyarakat adalah secara revolusi iaitu pergerakan ke arah sesuatu 

yang semakin maju dan kompleks (Paul Paradong, 2000).  

 

Di negara yang sedang membangun, pembangunan seringkali dirangsang oleh 

ketersediaan dan bekalan sumber di sesuatu kawasan. Misalnya, pertumbuhan 

sebahagian bandar di Malaysia seperti Kuala Lumpur, Ipoh dan Miri banyak dipengaruhi 

oleh kewujudan sumber disekelilingnya yang membolehkan industri perlombongan 

berkembang. Dalam konteks pembangunan luar bandar, ketersediaan sumber yang 

boleh diterokai atau dilombong turut mempengaruhi pembangunannya. Satu daripada 

sumber asli penting yang dilihat dapat mempengaruhi pembangunan di kawasan luar 

bandar ialah arang batu. Ini kerana kira-kira 79 peratus daripada anggaran 1.9 billion 

tan metrik arang batu di Malaysia adalah di kawasan luar bandar Sarawak, 16 peratus 

di negeri Sabah dan selebihnya di negeri-negeri lain (Pui-Kwan Tse, 2015). Misalnya, 

sebanyak 4,469 km persegi kawasan arang batu di negeri Sarawak yang dikenalpasti 

boleh ditemui di daerah pedalaman seperti  Mukah, Kapit dan Sri Aman (Chen, 1992; 

NREB, 2017). Di daerah Mukah sahaja terdapat 30,404 hektar keluasan arang batu yang 

wujud (NREB, 2017). 

 

Kajian terdahulu mendapati industri perlombongan turut banyak membawa 

manfaat kepada komuniti setempat dalam pelbagai aspek seperti pendapatan, 

pembangunan kemudahan infrastruktur, dan peningkatan populasi penduduk, (Edward, 

2007; Hilson, 2002; Prasant, 2015; Kitula, 2006). Walaupun permintaan kepada sumber 

asli seperti arang batu semakin meningkat selari dengan peningkatan penduduk dan 

kepentingannya dalam sektor industri lain. Namun begitu, pembangunan industri ini 

hanyalah bersifat sementara. Kelangsungan industri perlombongan banyak ditentukan 

oleh kuantiti dan kualiti sumber asli yang dilombong. Justeru itu, selari dengan hasrat 

kerajaan untuk memastikan kesejahteraan penduduk dipertingkatkan, wujud keperluan 

untuk meneliti dan memahami impak penutupan perlombongan supaya impak negatif 

dapat dikurangkan dan peluang yang wujud akan dapat dimanfaatkan untuk 

pemantapan kesejahteraan komuniti setempat.  

 

 

1.2 Permasalahan Kajian 

Pembangunan luar bandar mendapat perhatian dalam kalangan pengkaji dekad 

kebelakangan ini. Pembangunan luar bandar membawa maksud pembangunan 

keseluruhan kawasan luar bandar dengan tujuan untuk meningkatkan kualiti kehidupan 

penduduk luar bandar ataupun dengan erti kata lain, ia adalah konsep yang 

komprehensif dan pelbagai, merangkumi pembangunan pertanian, aktiviti bersama, 

kampung, industri teratak dan kraf, infrastruktur sosioekonomi, perkhidmatan dan 

kemudahan masyarakat, dan sumber manusia di kawasan luar bandar (Katar, 1992). 

Selain itu, pembangunan luar bandar juga diertikan sebagai proses meningkatkan 

peluang dan kesejahteraan penduduk luar bandar serta perubahan dalam ciri-ciri 

masyarakat luar bandar (IFAD, 2016). Menurutnya IFAD (2016) lagi, pembangunan luar 

bandar merangkumi kesihatan, pendidikan dan perkhidmatan sosial yang lain dengan 

menggunakan pendekatan multisektor seperti pertanian, perlombongan, perlancongan, 

rekreasi, dan industri pembuatan. 

Sektor perlombongan dalam konteks pembangunan luar bandar memainkan 

peranan yang penting dalam mempengaruhi arah pembangunannya. Banyak negara 

mundur dan negara sedang membangun yang kaya dengan sumber galian mengalami 

pertumbuhan pesat dalam sedekad atau lebih hasil daripada perkembangan yang pesat 

dalam sektor eksport galian dan peningkatan harga komoditi tersebut. Justeru, ada 

sarjana berpendapat bahawa pembangunan perindustrian di dunia telah menyumbang 

perubahan kepada banyak aspek seperti alam sekitar dan cara hidup manusia yang 

merangkumi kualiti hidup, budaya, ekonomi dan keadaan sosial (Ahmad, 2014).  

 

Industri perlombongan arang batu adalah satu daripada sektor industri 

perlombongan yang mendapat sambutan yang tinggi dalam kalangan pasaran dunia 

kerana ianya dijadikan sebagai salah satu sumber tenaga yang berguna kepada 

masyarakat di dunia. Dalam erti kata lain, arang batu mempunyai nilai sangat berharga 

kepada manusia sama seperti sumber mineral yang lain iaitu petroleum, gas asli, emas, 

bijih timah dan bijih besi. Justeru, industri perlombongan arang batu di kawasan luar 

bandar boleh menyumbang kepada pembangunan bukan sahaja dari aspek pendapatan 

negara tetapi juga dari aspek pembangunan sosioekonomi komuniti setempat. Banyak 

impak daripada perlombongan arang batu yang telah membawa kepada pembangunan 

masyarakat di luar bandar. Antaranya ialah peluang pekerjaan, peningkatan populasi 

penduduk, pembangunan infrastruktur, peningkatan tahap sosioekonomi penduduk dan 

berlaku perkembangan sektor perniagaan (Kitula, 2006; Hilson, 2002; Kumar, 2015; 

Petkova et al., 2009; Airong & Moffat, 2015; Horsley et al., 2015).  

 

Di negeri Sarawak, kajian oleh Edward (2007) juga mendapati pembukaan projek 

perlombongan arang batu di daerah Mukah memberi kebaikan kepada masyarakat 

setempat melalui hasil pendapatan bayaran pampasan, peningkatan kualiti taraf hidup 

masyarakat melalui peluang pekerjaan secara langsung dan tidak langsung, kemudahan 

infrastruktur dan peningkatan dari segi sektor perniagaan tempatan (Edward, 2007). 

Selain itu, komuniti tempatan yang tinggal berhampiran diberi peluang untuk bekerja 

dalam sektor perlombongan arang batu mampu memastikan mereka mendapat faedah 

daripada industri tersebut (Laurance, 2006).  

Namun begitu, industri perlombongan adalah bersifat sementara seperti mana 

yang telah dibincang dalam bahagian sebelum ini, adalah sangat penting untuk menilai 

impak penutupan perlombongan khususnya ke atas penduduk setempat. Isu penutupan 

kawasan perlombongan seperti arang batu telah mulai mendapat perhatian daripada 

sarjana sejak dua dekat kebelakangan ini. Misalnya, IIED (2002) berpendapat, apabila 

sesebuah lombong ditutup, impaknya berbeza berbanding dengan industri yang lain 

kerana lombong  merupakan sebahagian besar daripada ekonomi tempatan. Malah, 

kajian Oguwuche dan Odoh pula mendapati penutupan perlombongan memberi impak 

kepada penduduk tempatan seperti status pekerjaan, pendidikan, saiz pertanian, 

pendapatan tahunan, status tanah dan pampasan, sumber air dan kesedaran mengenai 

air, isu kesihatan dan langkah mengatasinya, kos pengangkutan dan mobiliti, jaringan 

pengangkutan, aktiviti sosial. Justeru itu, kajian ke atas kesan penutupan lombong arang 

batu terhadap sosioekonomi penting untuk diambil kira.  

 

Selari dengan itu, banyak kajian ke atas impak penutupan perlombongan 

dilakukan di luar negara. Misalnya, kajian oleh International Society for Rock Mechanics 

(2008), Amundsen (2005) dan Evans et al., (2000) mendapati penutupan perlombongan 

arang batu membawa kesan negatif kepada komuniti setempat seperti masalah 

pekerjaan, kerosakkan alam sekitar, migrasi penduduk, dan kemudahan infrastruktur. 

Kajian oleh Zobaidul et al., (2015) dan Romesh (2015) pula mendapati kehilangan 

sumber pendapatan, sumber ekonomi berkaitan perlombongan terhenti, gangguan 

pengeluaran hasil pertanian, dan kemerosotan kualiti tanah. Sungguhpun Malaysia 

mempunyai kawasan perlombongan yang banyak dan sebahagian besarnya telah ditutup 

namun, setakat kajian ini dijalankan perhatian kepada penilaian impak penutupan 

perlombongan khususnya kepada komuniti setempat belum mendapat perhatian yang 

sewajarnya dari para pengkaji mahupun pihak kerajaan. Kajian di Malaysia tentang 

sektor perlombongan banyak dihalakan kepada impak semasa perlombongan dijalankan 

seperti yang dikaji oleh Edward (2007), Laurance (2006) dan Chen (1992).  

 

Selari dengan wawasan negara ke arah negara maju dan berpendapatan tinggi, 

wujud keperluan untuk memastikan impak pembangunan yang positif dari pembukaan 

lombong arang batu agar dapat terus memanfaatkan komuniti setempat dan 

dipermantapkan untuk kesejahteraan jangka panjang komuniti setempat. Oleh yang 

demikian, isu impak penutupan kawasan perlombongan wajar diketengahkan dan dikaji 

bagi memastikan impak penutupan perlombongan khususnya ke atas komuniti setempat 

dapat dikenalpasti dan strategi komuniti setempat dalam meneruskan kelangsungan 

hidup selepas penutupan lombong seperti kajian yang dijalankan oleh ICURR (2005), 

IIED (2002) dan Stacey et al., (2010) iaitu bagi melihat tindakkan yang diambil oleh 

komuniti setempat dalam meningkatkan lagi pembangunan selepas lombong ditutup.  

Oleh itu, langkah pemantapan pembangunan yang sesuai dapat diambil demi 

kesejahteraan penduduk khususnya di kawasan luar bandar. 

 

Mukah adalah satu daripada daerah perlombongan arang batu utama di Sarawak. 

Kawasan perlombongan arang batu di daerah Mukah terletak di kawasan luar bandar 

dan melibatkan tanah orang kampung yang tinggal di rumah panjang. Justeru itu, adalah 

penting untuk meneliti impak penutupan arang batu di daerah ini untuk memastikan 

komuniti setempat mendapat perhatian dan tidak tertinggal dari arus pembangunan 

setelah kawasan perlombongan di kawasan mereka ditutup. Selari dengan keperluan 

kajian yang dibincangkan di atas, kajian ini dijalankan untuk meneliti impak penutupan 

perlombongan arang batu ke atas sosioekonomi komuniti setempat dengan mengambil 

satu kawasan perlombongan arang batu yang telah ditutup pada tahun 2013 di daerah 

Mukah sebagai kawasan kajian iaitu, kawasan perlombongan arang batu Bukit Dinding, 

Mukah. Selain itu, kajian ini turut menilai apakah strategi kelangsungan hidup yang 

diambil oleh komuniti setempat selepas penutupan lombong arang batu dan 

mencadangkan langkah yang sesuai untuk mengurangkan impak penutupan lombong 

arang batu terhadap sosioekonomi komuniti setempat. 

 

 

1.4 Persoalan Kajian 

Berdasarkan kepada permasalahan kajian tersebut terdapat tiga persoalan kajian bagi 

kajian ini iaitu: 

i. Apakah impak penutupan perlombongan arang batu terhadap 

sosioekonomi komuniti setempat? 

ii. Apakah strategi kelangsungan hidup yang diambil komuniti setempat 

selepas perlombongan arang batu ditutup? 

iii. Apakah langkah yang boleh diambil untuk membantu dalam 

membangunkan taraf hidup komuniti setempat selepas penutupan 

perlombongan arang batu? 

 

1.5 Objektif Kajian 

Tiga objektif yang digariskan untuk mencapai tujuan kajian ini iaitu: 

i. Mengenal pasti impak penutupan perlombongan arang batu terhadap 

sosioekonomi komuniti setempat. 

ii. Menilai strategi kelangsungan hidup komuniti setempat selepas 

penutupan perlombongan arang batu. 

iii. Mencadangkan langkah untuk mengurangkan impak penutupan 

perlombongan arang batu terhadap sosioekonomi penduduk. 

 

 

1.6 Skop Kajian 

Perbincangan dalam bahagian sebelum ini menjelaskan bahawa industri perlombongan 

memberi impak kepada pembangunan setempat. Dalam konteks kajian ini, impak 

perlombongan yang diberikan perhatian hanya kepada impak penutupan perlombongan 

semasa ke atas sosioekonomi komuniti setempat sahaja. Ini selari dengan keperluan 

untuk memastikan komuniti setempat mendapat perhatian semasa, mahupun selepas 

hayat sesuatu pembangunan itu tamat. Sehubungan itu, impak penutupan 

perlombongan arang batu di kawasan kajian ke atas pekerjaan, pendapatan, sumber 

pertanian dan sosial penduduk dinilai dalam kajian ini. Kajian ini turut mengetengahkan 

strategi yang diambil oleh komuniti setempat dalam meneruskan kelangsungan hidup 

mereka dan akhir sekali mencadangkan langkah yang sesuai dalam membangunkan 

taraf hidup komuniti selepas penutupan lombong. 

 

 Kajian ini hanya melibatkan kawasan perlombongan arang batu yang telah 

ditutup di Bukit Dinding (Rajah 1.1). Kawasan ini menjadi fokus dalam kajian ini kerana 

ia adalah satu daripada kawasan perlombongan arang batu utama di daerah Mukah dan 

di kelilingi oleh 12 buah rumah panjang. Kawasan perlombongan arang batu di Bukit 

Dinding telah ditutup pada 2013. Rajah 1.2 menunjukkan keadaan semasa tanah 

lombong yang ditinggalkan.  

 

 

 

Rajah 1.1 : Peta Kedudukan Bekas Tapak Perlombongan Arang Batu di 
Bukit Dinding, daerah Mukah 

 

 

 Sebanyak 105 responden dipilih untuk kajian ini. Responden terdiri dari ketua 

keluarga yang tinggal di 12 buah rumah panjang yang terletak di sekitar kawasan kajian. 

Selain itu, ketua kampung, penyelia tapak dan pegawai di Lembaga Alam Sekitar dan 

Sumber Asli Sarawak ditemu bual untuk mendapatkan maklumat tentang latar belakang 

sosioekonomi komuniti setempat dan kawasan perlombongan serta impak selepas 

kawasan perlombongan ditutup. 

Rajah 1.2 : Bekas Tapak Perlombongan Arang Batu di Bukit Dinding 
Sumber : Kerja Lapangan, 2018 

 

 

Tanah merupakan aset penting bagi penduduk Iban di Bukit Dinding kerana 

tanah merupakan sumber untuk mereka menjalankan pelbagai kegiatan ekonomi sekali 

gus dapat menampung dan meneruskan kehidupan mereka. Oleh itu, kajian ini turut 

melihat kepada impak penutupan perlombongan arang batu ke atas tanah justeru 

terdapat empat jenis kedudukan tanah yang dinilai. Kedudukan tanah yang terpilih 

adalah tanah tapak perlombongan, tanah bersebelahan tapak perlombongan, tanah 

kurang dari lima kilometer dari tapak perlombongan dan tanah lebih lima kilometer dari 

tapak perlombongan. Rasional pemilihan kedudukan tanah ini kerana selepas penutupan 

± 


